
Ibaien Zaintza Batzordearen bilera, 2008ko arrantza denboraldian beteko dituen jarduketak koordinatzeko
Zaintza Batzordea Landa Garapeneko eta Ingurumeneko Departamentuko zaintza zerbitzuko arduradunek, Guardia Zibilaren SEPRONAk eta Foruzaingoak osatzen dute
Ostirala, 2008ko otsailaren 29.  Gaur goizean bilera egin dute Landa Garapeneko eta Ingurumeneko Departamentuko Zaintzako arduradunek, Guardia Zibilaren SEPRONAkoek eta Foruzaingokoek, datorren martxoaren 30ean hasiko den arrantza denboraldian ibaien zaintzari dagokionez beteko dituzten lanak koordinatzeko. Hain zuzen ere, otsailaren 27an eman zen argitara Nafarroako Aldizkari Ofizialean arrantzaren arloko arauei buruzko Foru Agindua, zeinak debekuak ezarri eta amuarrainen arrantza garaia hasteko eguna finkatzen duen, martxoaren 30a alegia, salbu eta barruti intentsiboetan, bertan martxoaren 1etik aurrera arrantza egin ahal izanen baita.

Ibaien Zaintza Batzordea joan zen otsailaren 8an eratu zen, Sanzberro kontseilariak aipatutako hiru erakunde horietako arduradunekin izandako bilera batean; egun hartan, mintzagai izan zuten koordinazio plan bat abian jarri beharra, legez kontrako arrantza, isurketak eta ur emariak kontrolatzeko xedeaz. 

Gaurkoan, berriz, ibaien zaintza areagotzea erabaki da, ur lasterrak natur inguruneko elementu sentiberenetako bat direlako. Helburua da biodibertsitateari eusteko oztopoak ekar ditzaketen jarduerak zaintzea eta, horrez gain, ibai tarteetan dauden arrain populazioak ere.

Lankidetza horren haritik, ibaiak zaintzeko plan bat ezarri da, hiru arlo nagusiri zuzenduta:

· Legez kontrako arrantzaren kontrola eta zaintza
· Isurketen zaintza
· Ur-emarien kontrola, arraien espezieen zirkulazio libreari laguntzeko.
Zehazki, Landa Garapeneko eta Ingurumeneko Departamentuak erabaki du denboraldi honetan lehentasunezkoa izanen dela Zaintza Zerbitzuko langileek (140 pertsona inguru) ibaiak zaintzeko lanei ekitea.

Herritarren laguntza, 112 telefonoaren bidez
Gaur goizeko bileran erabaki da, halaber, elkarlanerako bide bat irekitzea herritarrentzat. Horrela, zerbitzu hau 112 telefonoaren bidez jarriko da abian, Nafarroako ibaietan legez kanpoko edozein jardueraren aurrean (legez kanpoko arrantza, isurketak, emariak etab.), nahi duenak horren berri eman dezan, horien kontrako borrokan laguntzeko.
Arrantza jarduerei buruzko argibideak Departamentuko Ehiza eta Arrantza Atalean daude eskuragai.

Hitzarmenak Arrantzaleen Elkarteekin
Era berean, berriki zabaldu denez, zaintza are zorrotzagoa izan dadin, Landa Garapeneko eta Ingurumeneko Departamentuak lankidetza hitzarmenak izenpetuko ditu arrantzaleen elkarteekin, ibai tarteetan kontrol, zaintza eta lankidetza lanak betetzeko. 

Departamentuak ia 200.000 € erabiliko ditu ekintza horretan, arrantzale elkarte horiek ibaietako 5 zaindari kontratatzeko 2008an, Nafarroako eskualde hauetan zaintza lanetan aritzeko: Bidasoa, Baztan, Pirinioak, Erdialdea eta Estellerria.

Lan horiek, besteak beste, hauek izanen dira:

· Ibai bazterretako mozketak, ibaien dragatzeak, isurketak kontrolatu eta horien berri ematea, bazterrak garbi edukitzea, berezko landaredia kontrolatu eta zaintzea eta ibaiaren ordena ekologikorako gainerako mantentze-lanak.

· Landa Garapeneko eta Ingurumeneko Departamentuari jakinaraztea  ibaietatik ura baimenik gabe hartzen ari dela edo ur emaria modu ez ohikoan gutxitu dela halakorik gertatzen denean.

· Arrain espezien laginak hartzen laguntzea, aleak botatzen edo departamentuaren jarraibideak betez ibaietan egiten den beste edozein jarduketa.

· Ugalketa tokiak kontrolatzea.

· Legez kanpoko arrantza kontrolatzea.

· Ibaietatik arrainak hartzen direnean, horren kontrola egin eta jakinaraztea.

· Arrantza araudia betetzen dela zaintzea eta Landa Garapeneko eta Ingurumeneko Departamentuari jakinaraztea ibaietan gertatutako gorabehera guztiak.

Amuarrain kopuruaren murrizketa geldiarazteko jarduketa plana
Ibaien zainketa nabarmen areagotzea Landa Garapeneko eta Ingurumeneko Departamentuak Nafarroan amuarrain kopuruaren murrizketa geldiarazteko  abian jarri dituen neurri nagusietako bat da.

Ezarritako beste neurri nagusia, aurrekoaren osagarri baina salbuespen izaera duena, Salmonidoen Goiko Eremu osoan espezie guztien arrantzaren debekua da, espezie hauena kenduta: izokina, kodaka eta karramarro seinaleduna (horien arrantza baimendutako tokietan eginen da). Neurri hau abian jartzeko arrazoia amuarrain arruntaren egoera da, espezia horren ale kopuruak nabarmen egin duelako behera.
Bi neurri horiekin batera, Begoña Sanzberro Landa Garapeneko eta Ingurumeneko kontseilariak beste zenbait jarduketa aurkeztu zituen joan zen urtarrilaren 23an, Nafarroako ibaietako uretan amuarrain kopuruaren murrizketa geldiarazi eta espezie honen kopuruak ahalik eta egokienak izatea lortzeko. 

Alde batetik, habitata hobetzeari dagokionez, Landa Garapeneko eta Ingurumeneko Departamentuak aurreikusia du aurten 1,2 milioi euroko inbertsioa egitea basa fauna eta floraren espezieak eta haien habitatak hobetzeko xedearekin. Komeni da gogora ekartzea 2005-2007 urteetan inbertsioak 1,9 milioi € egin zuela, batez ere ibaietako pasabideak erraztu eta ibaietako ur bazterrak eta ingurunea lehengoratzeko egina. 

Bestalde, planak, habitata hobetzeari buruzko atalean, barne hartuko du ubarroien populazioa kontrolatzea, Iberiar Penintsula osoan antzeman baita hegazti hori ugaldu egin dela, eta horrek arrainen populazioari dakarkion kalteaz jabetu. Hori dela eta, Departamentuak 2001etik ubarroien populazioaren gainean egiten duen kontrola areagotuko du, amuarrainak egoera ahulagoan dauden eremuetan edo egoeretan espezie horrek izan dezakeen eragina ahalik eta txikiena izan dadin.

Jarduketa planaren barruan daude, Bidasoan sartuko diren amuarrainak: 200.000 arrautza (enbrioiak) eta 60.000 kume (ibai honetan 2003az geroztik sartzen dira amuarrainak). 

Departamentuaren beste jarduketa bat izanen da arrantzarako espezieak gehitzea, hala nola amuarrain triploidea (antzua) eta aingira, arrantzarako erabili daitezkeenak, aukera berriak eskaintzeko arrantzaleei. Amuarrainen kasuan, departamentuak, aurreko urteetan bezala, 400.000 kumeren eta 113.000 ale helduren ekarpena eginen du (amuarrain triploidearenak). Horrez gain, aingira kumeak sartzeko kanpainarekin jarraituko du (1984. urtean hasi zen). Zehazki, Departamentuak aurreikusita du aurten eta hurrengo urtean aingirak sartzea ibai hauetan: Ega (Lerin eta Andosilla), Zidakos (Tafalla), Arga (Azkoien eta Larraga) eta Aragoi (Caparroso eta Martzilla), bai eta Ebroko Erriberako zenbait baltsatan. Bigarren kasu honetan, helburua arrantzaleen jarduera ez ezik espeziea berreskuratzea ere izanen da.
Azkenik, izokinaren arrantzari dagokionez, Departamentuaren planak kupoa handitzea ere jaso du, 50 alekoa izatetik 60koa izatera pasako baita, eta arrantzaldia luzatzea, aurten martxoaren 30ean hasi eta uztailaren 20an amaituko baita, betiere kupoa lehenago betetzen ez bada.

Azkenik, Landa Garapeneko eta Ingurumeneko Departamentuak jakinarazi du hemendik gutxira esku-orri bat argitaratuko duela, Nafarroako ibaietan arrantzarako aproposak diren 1.100 kilometroetako arauak biltzen dituena. 

Nota: En la sección de “Noticias”  de www.navarra.es se ofrece una fotografía relacionada con esta nota de prensa.

